Exposición:  XOSÉ LUÍS MÉNDEZ FERRÍN. PARA HOMENAXEarte
Reseñas biográficas dos 34 artistas integrantes da mostra:

Alexandro

Naceu en Ourense no ano 1945. Comezou a pintar de neno. Ós dezasete anos viaxou a Alemaña e Dinamarca, onde fixo exposicións. Mostrou a súa obra noutros puntos do Estado. Unha beca da Fundación Castellblanch, en 1969, permitiulle proseguir a súa formación en París. Fixo outras exposicións en Madrid, Ourense, Santiago e Vigo. Durante un tempo viviu en Madrid. Na actualidade reside na súa cidade natal. Está considerado como un pintor da nova figuración, con influencias de artistas ingleses e do impresionismo abstracto americano.

Florencio de Arboiro

Florencio Martínez Vázquez nace en 1945 na localidade de Arboiro, San Xoán de Río. Comezou a tallar e modelar moi cedo por influencia do seu avó materno, Nicanor de Arboiro, un bo tallista que tiña un taller de restaurador. Leva máis de 25 anos ó fronte do taller de laborterapia do Hospital Psiquiátrico de Toén. Nas súas esculturas combina os procesos de pedra, bronce, madeira e lousa. Durante décadas dedicouse a recuperar rodas de afiar, dende as máis antigas, ás de última xeración, acopladas sobre bicicletas e motos, ata formar unha asombrosa colección que non deixa de medrar.

Xoaquín Balsa

Xoaquín Balsa Díaz naceu en Ourense o 19 de abril de 1961. Forma parte do Movemento de Arte Internacional (MAI). Durante o ano 2005 participa nas exposicións colectivas da galería Art&Visión (Suíza), Jazz in Marsiac, Marsiac (Francia), galería Henry, Pau (Francia), Geralves da Silva, Porto (Portugal), Marché d’Art Contemporain du Marin  (Martinica). No ano 2004 mostra a súa obra en Vigo, no Centro de exposicións de Figueira da Foz (Portugal), “Último inverno de Chopin en Mallorca”, galería Jamete de Cuenca, Jazz in Marsiac (Francia), “Soños de Liberdade”, Centro Penitenciario Pereiro de Aguiar (Ourense), exposición Quórum Cantanhede (Portugal), Pazo da Cultura da Garda, galería Desván (Vigo), Junta de Fregesía, Espinho (Portugal) e galería MAC de Pontevedra.

Arturo Baltar

Naceu no Condado de Castro Noalla (Ourense) ó redor de 1924. Non se coñece con  exactitude o ano no que veu ó mundo, pola súa condición de artista intemporal, que fabula fixando a súa orixe en 1410. De neno foi pastor, máis tarde axudante de dous irmaus santeiros en Santa Mariña de Albán, que se dedicaban a tallar imaxes e a restaurar retablos das igrexas nas aldeas. Deixou esa actividade para emprender o camiño da reproducción poética e ensoñadora das tradicións, costumes e da realidade galega, pero transformadas co seu talento artístico. Mostra moitas das súas obras fundamentais no mosteiro de San Francisco. O Belén de Baltar, que se conserva na capela de San Cosme e San Damián, converteuse nunha cita obrigada do Nadal ourensán. 

Bertho

Alberto Pascual Carballo naceu en Maceda (Ourense). Avogado e técnico da Administración local. Estudiou humanidades no seminario dos Paúles e máis tarde Filosofía e Teoloxía. Na Universidade de Salamanca iniciou Filoloxía Románica, que remata en Santiago, cidade á que se mudou para cumprir o servicio militar. Como funcionario da Deputación de Ourense traballou no arquivo, na biblioteca, nos servicios de administración do hospital Santa María Nai e como director da Escola de Artes e Oficios. É autor dos libros Más de Cien Años en la vida de Ourense. Escola Provincial de Artes y Oficios (1996), Farangullas e líricas do Solpor (1999) e Dos avogados e da xustiza no sentir popular (2004).

Mané Boán

Nace en Ourense en decembro de 1944. Licénciase en Ciencias Químicas pola Universidade de Santiago de Compostela e actualmente exerce como profesora de Física e Química de ensino secundario. Paralelamente á sua formación académica e actividade profesional, desenvolve e afianza a sua identidade como pintora, asistindo a talleres de pintura e á Escola de Artes e Oficios de Ourense. Durante anos utiliza diferentes técnicas nas suas pinturas, óleo, acuarela e sobre todo acrílico. A mediados dos anos noventa decide relacionar aquelas actividades coas que se sente comprometida,  Ciencia e Arte, e aplicar os seus coñecementos de química á pintura, empregando como base soportes non convencionais como cobre, latón e aluminio, dos que extrae, por aplicación de productos químicos, diferentes texturas e coloracións ás que pode engadir pinturas e pigmentos. Esta técnica mixta sobre metais, na que segue a investigar, é a utilizada nos seus traballos actuais.

Bofill

Pedro Ruíz Bofill é licenciado en Belas Artes, ilustrador e creador de personaxes infantís. Caricaturista. Debuxante no Faro de Vigo dende o ano 1960 e profesor de Encino Medio a partir de 1986 en diferentes institutos, ata a súa xubilación no ano 2001. O pintor Antonio Quesada dixo del que “é un home de tesón, vontade de superación, humildade, infinda curiosidade plástica, traballador coma poucos. Ese é Bofill, que está transformando a súa vida nunha grande obra de arte, ó tempo que fai arte coa pluma, lapis, pincel ou gubia”. Destacan os seus traballos no Faro de Vigo, primeiro en artes gráficas e máis tarde en cómics como a Historia de Ilustrada de Vigo, Historia Ilustrada de Vilagarcía e Historia Ilustrada de Ourense, con textos de X. M. Del Caño. Tamén fai tiras cómicas e retratos ó óleo.

Buciños

Manuel García de Buciños Vázquez naceu o día 10 de decembro de 1938 en Buciños (Lugo). Licenciado en Belas Artes pola Escola de San Fernando e membro da Real Academia de Belas Artes Santa Isabel de Hungría. Concedéronlle a medalla de bronce da Bienal Rexional de Arte de Pontevedra (1971), medalla de prata da Bienal Nacional de Arte (1972), medalla de ouro da Bienal Internacional (1978), medalla de prata da Bienal Nacional de Arte (1973) e medalla de prata da Exposición Bimilenario Cidade de Lugo (1976). Está considerado como un dos millores intérpretes do bronce en Galicia. A súa obra dos últimos anos caracterízase pola estilización de pezas e a combinación do bronce co granito.

Manuel Catoira

Naceu en Ourense ó redor de 1947. Viviu en París, Madrid e Donostia, onde botou algúns anos e coñeceu a varios artistas do grupo “Gaur”, como Chillida e Ruíz Balerdi, chegando a facer unha mostra na sala do “Kursal” (1973). Agora Manuel Catoira reside nun fermoso recanto de Cudeiro, preto de Ourense. Ademais de pintor é narrador, poeta e crítico, e ata hai pouco foi director da editorial Limbo. Na primavera de 2004 celebrou a súa última exposición na galería Visol de Ourense. Nela se mesturaban diversas técnicas abstractas e mesmo neocubistas (“Bodegón da sandía”), xunto con outras de certo lirismo no trazo (“No Riff”), cunha obsesiva presencia do amarelo e do negro. Colaborou desde novo nos xornais, pois o artista nunca acouga.

Xosé Cid

Naceu en Calvos da Rabeda (San Cibrao das Viñas) o 4 de agosto de 1946. Cursou estudios na escola do seu pobo natal, onde comezou a actividade artística: escultura e releve en barro e madeira. É un artista autodidacta, que non tivo ningún mestre que o orientara nos primeiros pasos, fora das influencias que lle poideron chegar coa contemplación de exposición e a lectura de libros de arte. En 1974 concedéronlle a medalla de bronce da Trienal de Arte de Santiago, cidade na que colocou o monumento O afiador nese mesmo ano. Premio Mestre Mateo de Santiago (1977). Escultura en pedra na Facultade de Económicas de Santiago (1980). Monumento a San Rosendo en Ourense (1985). A castañeira (2001), Ourense.

Coello

Miguel Anxo Martínez Coello fixo a súa primeira exposición na sociedade recreativa La Troya da súa cidade natal: Ourense. Mostrou a súa obra nas principias cidades galegas, ademais de Madrid, París e Milán, entre outras. Participou en bienais e exposicións colectivas. A figura humana e a paisaxe constitúen unha referencia constante na súa traxectoria.

Ramón Conde

Naceu en Ourense o 18 de decembro de 1951. Cursou estudios na Universidade Laboral de Xixón a partir de 1965, que máis tarde proseguiu en Ourense. En 1971 ingresou na  Facultade de Filosofía e Letras de Santiago. En 1973 trasládase a Madrid, onde coñeceu as fundicións e talleres de varios artistas. En 1974 volveu a Ourense, para desenrolar a súa propia técnica. En 1986 trasládase á cidade da Coruña e crea o seu estudio no polígono de Sabón en Arteixo. Esto marca o comezo da súa etapa de confección de obra pública e da proxección internacional. En 1991 coloca na Gran Vía de Vigo Os Redeiros. Nese mesmo ano trasladouse a Houston para exercer como profesor da Universidade de Houston Downtown, onde viviu ata 1992. Na actualidade reside en Santiago e ten o estudio en Milladoiro.

Antonio Faílde

Antonio Faílde Gago está considerado o principal escultor galego da posguerra. Naceu en Ourense en 1907. Fillo de emigrantes. Estivo atendido durante os primeiros anos da súa vida por “Rosiña” en Godexás e a partir dos 5 anos viviu cos avós en Piñor. Sendo neno, comezou a traballar como aprendiz cun vello mestre canteiro amigo da familia. Anos máis tarde perfeccionou a técnica nos talleres de notables marmoristas-escultores, como Núñez e Piñeiro, e na Escola de Artes e Oficios. Despois de establecerse como marmorista en 1926, gaña unha beca da Deputación de Ourense para estudiar escultura na Academia de San Fernando en Madrid. Nesa época frecuenta o taller de

Xosé Capuz.

Xulio Fontes

Naceu en 1951 nas terras arraianas de Quintela de Leirado. Abriu os ollos ás pedras graníticas da serra Liboreiro e da serra Penagache, que bailaron muiñeiras de feldespato, ronseis de micas e pandeiradas en cuarzo vindas a prata. Os camiños da vida levárono fóra de Galicia. En 1999 voltou ó eido máxico da arte, con exposicións en Vigo, Ponteareas, Tomiño, Celanova, Castro Caldelas, Redondela, Ourense e Pontevedra.

José Manuel García López

José Manuel García López nace en Vigo o 19 de outubro de 1952. É médico xinecólogo e exerce a súa actividade profesional na súa cidade natal. Dende a súa infancia séntese profundamente atraída pola beleza da paisaxe rural de Galicia, que disfruta especialmente durante os veráns, xa libre da actividade académica, en Albeos, unha pequena aldea do Concello de Crecente (Pontevedra), á beira do río Miño, da que procede seu pai. O lapis e as elementais pinturas de cores sérvenlle de medio para plasmar o que na súa xuventude captou nese entorno rural. Máis tarde, esporádicamente, acude a diversos obradoiros de artes plásticas aínda que a actividade médica profesional déixalle pouco tampo libre, polo que ten que abandonar a aprendizaxe pictórica e debuxística durante doce anos. Tras ese lango paréntese, en xaneiro de 2002 inicia unha estreita amizade co recoñecido pintor

vigués Santiago Montes Areas. Este estimúlao e tutélao na súa nova etapa artística.

Hermida

Xosé Manuel Fernández Hermida naceu en Francos de Vide (Baños de Molgas- Ourense),  o día 4 de abril de 1957. Empregado público de Aduanas en Pontevedra. Fixo caricatura para Follas Secas, A Nosa Terra, A Bisbarra, Can sen Dono e o xornal La Región.

Ánxel Huete

Nace en Ourense en 1944. Estudia na Escola Massana de Barcelona, na Escola Superior de Belas Artes de Barcelona (San Jordi) e na Escola Superior de Belas Artes de Berlín HFBK). A súa traxectoria artística pasa do expresionismo testimonial dos seus comezos á práctica do pop-art e á abstracción, onde fai a súa producción mais significativa. En 1980 realiza unha viaxe a Nova Iorque que propicia a xestación do movemento Atlántica, do que é membro ideador e fundador. É profesor titular de Pintura na Facultade de Belas Artes de Pontevedra dende 1990. Está vencellado ás correntes asociativas de artistas visuais españolas e europeas e participa activamente nos foros culturais e artísticos  contemporáneos, entre os que hai que salientar o Foro da Cultura Galega, nos anos 2000 e 2001, do que é membro fundador.

Menchu Lamas

Menchu Lamas (Vigo, 1954) participou na fundación da Atlántica ao comezo da década dos oitenta. Fixo exposicións en Alemaña, Francia, Portugal, Holanda, Suíza, Austria, Italia e Estados Unidos, entre outros países. Estivo presente na Bienal de Sao Paulo, en Europalia e nas mostras panorámicas da arte española en “Artist´s Space” de New York, “Spansk Egen-Art”, que percorreu varios museos nórdicos e “Spanisches Kaleidoskop” por diferentes museos de Alemaña. Na actualidade o

CGAC prepara unha mostra do seu traballo, comisariada por Donald Kuspit. Ao falar da súa pintura a crítica ten salientado o carácter emblemático (a forza simbólica das imaxes) e a paixón cromática como constante esencial na súa obra. Unha persoal interpretación da xeometría e as esculcas na intuición mítica son outras das claves do seu proceso creador, caracterizado pola contundencia visual e forza expresiva.

Acisclo Manzano

Acisclo Manzano Freire naceu en Ourense o 4 de maio de 1940 na rúa da Barreira. Foi o terceiro fillo do matrimonio formado por Alberto e Consuelo. En 1952, cando estaba a punto de comezar a traballar nunha xoiería como ourive, caeu enfermo e ingresárono no sanatorio de Piñor, onde pasou catro meses. Nese centro aprendeu a facer portarretratos, tallando caixas de puros con coitelas de afeitar. En 1958 matriculouse na Escola de Artes e Oficios de Santiago. Conseguiu unha bolsa co escultor Asorey. A igrexa de Montealegre de Ourense fíxolle os primeiros encargos. Concedéronlle o premio de honra do Certame Provincial de Artesanía en 1959. Fixo a súa primeira exposición no Liceo de Ourense en 1960. Gañador do Premio de Escultura no Certame de Arte Xuvenil. Coñece a Xaime Quessada, co que enceta unha fonda amizade. Premio “Celanova, casa dos poetas”.

Menchón

Fernando Manuel Martínez Menchón naceu en Celanova no ano 1974, vila onde reside e traballa na actualidade. Imparte clases de pintura e manualidades a rapaces e ó mesmo tempo traballa no departamento comercial de Faro de Ourense, onde publica caricaturas sobre personaxes e temas de actualidade na provincia. Fixo portadas de libros e ilustracións para revistas como Amencer e Raigame. Como caricaturista mostrou a súa obra en distintas cidades.

Baldomero Moreiras

Naceu en Celanova (Ourense) o 29 de xaneiro de 1955. Estudiou na Escola de Artes e Oficios de Ourense de 1970 a 1973. Trasládase a Madrid para aprender técnicas de gravado con Hernández Quero. En 1973 gañou o primeiro premio do Concello de Melilla. Participou en numerosas exposicións colectivas en toda Galicia. Mostrou a súa obra en Málaga, Valencia e Caracas (Venezuela), entre outras cidades. Participa na restauración de O Volter. Fixo a portada da entrega número dez da revista literaria Follas Secas. Aporta á Casa Museo Curros Enríquez óleos sobre o autor de Aires da miña terra, Celso Emilio Ferreiro, Castor Elices e X. L. Méndez Ferrín. Acada un importante éxito coa exposición Merlín e Familia, baseada na obra de Álvaro Cunqueiro.

Xurxo Oro Claro

Nace no ano 1955 na Baiña (Pontevedra). Reside en Allariz dende 1957. Comeza no mundo da arte en 1979, iniciándose na pintura para máis tarde continuar o seu labor creativo coa escultura. Participa en Arco, Galería AdHoc, asiduamente dende 1993-2005; feira de Turín (Italia), galería AdHoc, 2002- 2004; feira de México, galería AdHoc, 1996-1997; Art Colonia, galería Alvares, Porto, 2003-2004; Art Atenas, galería Tint, 2004, Grecia; Fac Lisboa, galería Alvares, 2004; galería AdHoc, 2001; galería Por Amor á Arte, Porto, 1997; Feira de Milán, galería Por Amor á Arte, 2000-2001; Kunstmesse Hannover, galería Esse, 1990, Alemaña; museo de Arte Contemporáneo de Cento, 1996, Italia. Exposicións individuais nas galerías AdHoc de Vigo; Por Amor á Arte, Porto; Museo Barjola, Xixón; galería Fernando Silio, Santander; galería Nome os Bois, Brasil; galería 57, Madrid; galería Yuc Fuxa de Mallorca e galería Esse de Alemaña.

F. Xosé Pérez Porto

Naceu en Barallobre (O Penedo) no ano 1938. Fixo a primeira exposición en Ferrol, no ano 1979, e en datas posteriores mostrou a súa obra no resto das grandes capitais de Galicia. É autor do monumento dedicado a Castelao, do Museo Carlos Maside; O Pallaso, Fene; A emigración, Ortigueira; Rafael Dieste, Rianxo; A Pardela, Oleiros, Castelo de Santa Cruz; Alexandre Bóveda, A Coruña; Lavandeiras do Río Rato (Lugo). Donou á Casa Museo Curros Enríquez unha peza cerámica sobre a Virxe do Cristal. Foi colaborador de Sargadelos durante 22 anos. Fixo pezas para os premios Follas Secas, 10 de Marzo do Clube Cultural Adiante –impulsado por Méndez Ferrín-, Museo do Humor, Pedra do Destino, Muro, Cristal de Xornalismo e Dignidade Galega, dedicado a

Manuel María. 

Manuel Prego de Oliver

Manuel Prego de Oliver está considerado un dos meirandes pintores galegos de tódolos tempos. Autodidacta. Gonzalo Torrente Ballester chegou a dicir que este artista era a luz dos seus ollos cansados, nos últimos anos da súa vida, pola luminosidade que lle imprimía á súa obra, dende os bodegóns, ós mendigos, nenos esfarrapados, paisaxes e lavandeiras. A vocación pictórica espertou nel cando aínda era neno. Os seus debuxos e pintura de seguida comezaron a ter demanda. Atopou na biblioteca familiar o soporte informativo, literario e científico que lle deu un meirande pulo ó seu xenio creador.Coñeceu a Vicente Risco cando aínda era un adolescente. Visitou con frecuencia a súa casa na rúa da Paz, onde entrou en contacto con outros membros da Xeración Nós, como Otero Pedrayo, Florentino López Cuevillas e Alfonso Rodríguez Castelao. Rematou Maxisterio ós 17 anos, cando aínda non tiña idade para poder exercer a docencia. Risco axudoulle a superar trámites burocráticos.

Xaime Quesada Blanco

Xaime Quesada Blanco, como di o crítico Francisco Pablos, ten unha “herdade xenética irrenunciable” ó ser fillo –o seu pai é Xaime Quessada Porto-, primo e sobriño de artistas. Advirte de que ten que desprenderse dese peso para acadar o seu propio camiño pictórico e abrirse paso nunha cidade que mostra un alto nivel artístico. Xosé Gómez Alén repara en que X. Q. B. “entende a creación artística coma un traballo industrial, de aí a presencia dos materiais que lle ofrece a industria: o ordenador, as pinturas sintéticas e metalizadas, o sprai, a pistola e o compresor. Alleo ó traballo da materia e á busca da cor no óleo e ás mesturas, a súa pintura é plana; quere construír imaxes visuais nun proceso creador  laborioso e en condicións que se asemellan ó traballo industrial”.

Xaime Quessada Porto

Naceu en Ourense o 14 de xullo de 1937 nun edificio da rúaValentín Lamas Carvajal, fronte ó Liceo, no seo dunha familia burguesa. Seus pais, Heriberto e María Teresa, tiveron seis fillos: Carlos, Antonio, Fernando, Heriberto e María Teresa, ademais do propio Xaime. Quedou orfo de pai cando tiña un ano de idade. Durante a infancia tivo como mestres artísticos ós seus irmáns, que se viron forzados case a inventar a pintura, nunha cidade tradicional, sumida no aillamento. Estudiou na Escola de Artes e Oficios de Ourense e na Escola de Belas Artes de San Fernando en Madrid, a partir de 1956. Fixo a primeira exposición no Liceo de Ourense. Sumouse ó fronte común de intelectuais da resistencia. Nesa época forxou unha estreita amizade con Nicolás Sartorius, Vázquez Montalbán e Tomás de Salas. Viviu no barrio Ópera. Participou no Fronte de Liberación Popular. Concedéronlle o Premio Nacional de Pensionados de El Paular e a Medalla de Ouro das Escolas de Belas Artes en 1959. Nese mesmo ano viaxa a París e a outras cidades europeas, onde enceta a súa faceta internacional.

Silverio Rivas

Naceu en Ponteareas (Pontevedra) en 1924. Comezou a traballar no taller de ebanistería do seu pai ós 12 anos. Ós 14 matriculouse na Escola de Artes e Oficios de Vigo, onde  practicou o debuxo lineal con Oliveira e modelado con Carlos Sobrino. Uns anos máis tarde cambia para as disciplinas do debuxo ornamental e talla en pedra, que impartían,  espectivamente, Luís Torras e Camilo Nogueira. En 1969 participou na Bienal de Pontevedra, onde coñeceu a Xoán Piñeiro e interesouse pola súa obra, ata o punto que decidiu abandonar a ebanistería para ir traballar con el. Trasládase ó seu taller de Goián en novembro de 1969 e permanece alí ata setembro de 1970, ano no que recibe unha beca da Deputación de Pontevedra para estudiar en Madrid, onde ingresa na Escola de Artes e Oficios e asiste a clases nocturnas no Círculo de Belas Artes. Na actualidade reside en París. 

Aida R. Táboas

Naceu en Lisboa en 1958. Fixo estudios de Filoloxía románica na Universidade de Santiago de Compostela. Durante unha longa etapa da súa vida residiu en Mondariz (Pontevedra), onde fixo ilustracións de libros, traduccións e traballou no eido da publicidade gráfica. Na actualidade vive en Benicásim (Castellón). Entre as súas publicacións, como autora literaria, destacan La ventana (1987), Tú (1996) e Crisálidas (1999). Participou na antoloxía Queimar as meigas (1988), en Poesía de Galicia (1990), Voz e voto. Homenaxe a Celso Emilio Ferreiro no décimo aniversario do seu pasamento (1991), Nosotros (1991), Madinat Al-Zhara (1992), Los poemas de la Alberca (1997). Formou parte da dirección da revista literaria Follas Secas. 

Carlos Vello

Naceu en Ourense “no ano que os Estados Unidos destruíu Hiroshima e Nagasaki”. Compaxinou os seus estudios con algúns “traballos mal pagados”, como recadeiro de oficina e delineante proxectista ata 1970, ano no que rompe co “buró”. Dende entón fixo exposicións individuais e colectivas. Participou intensamente en manifestacións artísticas, en compañía de Lamazares, Prego de Oliver, Xaime Quessada, Xosé Díaz, Vidal Souto, Alexandro, Virxilio, X. L. De Dios, Buciños, Corral Díaz e Tomás Bóveda. Durante as súas viaxes contactou con Francis Bacon. Participou na Mostra Homenaxe a Castelao, que recorreu varias cidades de Galicia. Formou parte do Salón de Artistas Independentes de Galicia. En 1970 expuxo, individualmente, en O Volter pinturas ó pastel. Participou en colectivas no claustro barroco do mosteiro de Celanova e en Ourense, en compañía de Virxilio, Alexandro e Vidal Souto.

Vidal Souto

Xosé Manuel Vidal Souto naceu o día 6 de abril de 1948. Tivo como referencia, dende os seus comezos artísticos, á xeración de Xaime Quessada, Virxilio, Acisclo e De Dios. Souto colleu o relevo desa tradición, xunto a Alexandro, Borrajo e Mosquera. Ós quince anos estableceu a súa residencia en Eibar, onde traballou na elaboración de parafusos.  Practicou o boxeo en Madrid. No eido artístico, sentiu unha verdadeira fascinación por Van Gogh. Nos anos sesenta fixo exposicións, coas que se consolidou como un valor fundamental da plástica galega. Na primeira etapa, Vidal Souto mostrouse coma un lirista galaico que recorre con frecuencia ós compoñentes mitolóxicos. A mediados dos anos sesenta evoluciona cara ó xestualismo abstracto, empregando abundante materia pictórica, debido a influencias plásticas do arte brasileiro. Despois do fascinamento que sentiu por Portinari, Siqueiros, Orozco e Rivera, retornou ás orixes, case coma un pintor picassiano, para recrear o estilo que logrou consolidar durante a súa traxectoria  artística.

Nelson Villalobos

Nelson Villalobos Ferrer naceu en Cienfuegos, Cuba, o día 11 de decembro de 1956. Na actualidade reside en Vigo. Fixo ilustracións de varios libros de X. L. Méndez Ferrín. Expuxo en La Habana e noutras cidades de Cuba. Tamén fixo mostras en Karlsuruhe (Alemaña), París (Francia) e Zaragoza, Huesca e Pamplona. Participou en colectivas en Rijeka (Yugoslavia), Barcelona, Zaragoza, Madrid, México, Moscú (Rusia), París (Francia), Boston e Nova Iorque (USA). Foi finalista do XXV Premio Internacional de Debuxo Juan Miró de Barcelona. Concedéronlle o primeiro premio da Bienal de Pintura Xaime Guash de Barcelona e do primeiro Certame de Pintura Peña Solteira Aragonesa de Zaragoza.

Virxilio

Virxilio Fernández Cañedo representa unha das cimas da pintura galega. Naceu en Ourense o 21 de marzo de 1925. Tivo como primeiro mestre de pintura a Luís Xesta, na Escola de Artes e Oficios da Deputación, que máis tarde foi represaliado por republicano e deulle clases na casa. Deuse a coñecer como artista coa exposición que fixo en 1954 no Liceo. En 1957 ingresou na École Nationale Supérieure des Beaux Arts de París. En 1959 recibiu o primeiro premio de carteis do Concello de Ourense. Co paso dos anos, ademais da consolidación interna coma unha das figuras máis senlleiras da plástica galega, foi abrindo camiño artístico no eido internacional, especialmente en Alemaña, Francia, Italia e  Venezuela.

Xosé Lois

Xosé Lois González Vázquez naceu en Ourense o 3 de abril de 1949. Titulado en  Enxeñería Técnica de Telecomunicacións. Funcionario do Ministerio de Industria co cargo de xefe provincial de Telecomunicacións en Ourense. Foi presidente da agrupación cultural Auriense durante 14 anos e directivo durante 23. É debuxante, humorista gráfico, realizando as súas colaboracións regulares nos xornais La Región de Ourense e Atlántico Diario, con viñetas do personaxe O Carrabouxo, que tamén é o pseudónimo do autor, e no semanario A Nosa Terra. Publicou os libros de humor gráfico: Ano e pico de Carrabouxos, Catrocentos Carrabouxos máis, Carrabouxos a Esgalla-1”, Carrabouxos a esgalla II, 20 anos de Carrabouxos, A Sabeliña, 318 Chistes de Xosé Lois, Novos chistes de Xosé Lois, Humor Gráfico. Xosé Lois na transición. Premio Galiza de Xornalismo da Xunta de Galiza. Premio Xosé Aurelio Carracedo da Deputación de Ourense.

Redes Escarlata. 

ASOCIACIÓN SOCIOCULTURAL formada por María Estarán, Xoaquina Silva, X.C. de Dios e Oriana Méndez, desde donde critican ás organizacións políticas e sociais incorporadas ao sistema neoliberal.

